
Astoak, galtzeko zorian

Kataluniako astoa galtzeko arriskuan dagoela eta, hura babesteko ekimen bat jarri dute martxan

Ane Zabala - Bartzelona 

Urte batzuetatik hona gero eta zailagoa da gure larreetan astoak ikustea. Baina, garai batean, gure asabek astorik gabe ez zuten zer eginik, nekazaritza eta zamalanetarako ezinbestekoak bai- tziren. Hala ere, mekanizazioa gure gizartera heldu zenetik, animalia horiek ez dira beharrezkoak, eta zenbait asto espezie galtzeko zorian daude. Horien artean, ruc catala (Kataluniako astoa) deituriko espeziea dago. Orain dela 40 urte hasi zen animalia hauen gainbehera, baina azken urteetan ekimen asko sortu dira haien inguruan, eta nazioaren nortasunaren ikurra bihurtu dira. 

Fuives d'Olvan abeletxeak antolatu du ekimen horietako bat, Bergatik gertu (Bartzelona, Herrialde Katalanak). Jendea Kataluniako asto autoktonoa babesteko lanean partaide egitera bultzatu nahi izan dute, eta, horretarako, animalia horien aitabitxi edo amabitxi izateko kanpaina sortu dute. 

Ekimenaren bultzatzaileetariko bat Joan Gasso Bertran izan da. Abeletxeko albaitarien arduraduna da, eta bizitza osoa darama bere aitak hasi zuen kontserbazio lan honetan. Gaur egun Katalunian espezie honetako 220 gelditzen dira, eta horietatik 150 abeletxean daude. Baina azkenaldian, animaliok behar dituzten zaintzak ordaintzea gero eta zailagoa egiten zaie. Gassoren arabera, animalia bakoitzak egunero bi edo hiru kilo garagar jaten ditu eta osasuntsu egoteko behar dituzten txertoak, botikak eta hango langileak ordaintzea oso garestia da. 
Kanpaina 

Aitabitxi edo amabitxi izateko hiru formula sortu dituzte. Alde batetik, partikularrek, urtean 100 euro ordainduta, asto baten mantenuan lagun dezakete. Beste alde batetik, taldeka ere egin daiteke, urtean 300 euro ordainduta. Eta formula esklusibo bat ere badago. Urtean 500 euro ordainduta, astoa norberak nahi duen izenez bataia daiteke. Hala, aitabitxi edo amabitxi agiria jasotzen da eta horrekin astoen erreserba doan bisitatu, inguruko hotel, denda eta abarretan deskontuak lortu eta asteme esnez egindako kosmetika produktuen laginak eskura daitezke. Izan ere, Kleopatraren garaiak gogoratuz, azkenaldian, asteme esnez egindako edergintza produktuak sortzen eta merkaturatzen hasi dira, batez ere azalarentzat ezin hobeak direlako. Gainera, astoaren eboluzioaren berri izateko, aitabitxi eta amabitxiak posta elektroniko bidez informatzen dituzte. Kanpaina ahalik eta gehien zabaltzeko, Interneten www.fuives.com webgunea sortu dute: «Oraindik katalanez bakarrik dago, baina beste hizkuntza batzuetan ere egoteko lanean gabiltza, adibidez Euskal Herritik ere laguntza eman ahal izateko». 

Egunotan ekimenak oihartzuna izan du Katalunian, zenbait komunikabidetan berria agertu eta gero. Urtea hasi zenetik hamabi astok aitabitxi edo amabitxia lortu dute, eta Gasso pozik dago jendearen erantzunarekin. Oso jende desberdinak egin du espezie honen babesaren aldeko ekarpena. Mutil batek, adibidez, bere neskari asto baten amabitxi izateko aukera eman zion Gabonetako opari, eta orain astero joaten dira animalia nola dagoen ikustera. Haurrak dituzten guraso eta eskola batzuek ere egin dute animalia hau ez galtzeko ekarpena, eta asko dira abeletxera bakoitzaren astoa eta Fuivesek egiten duen lana ikustera joaten direnak. 

Hala ere, diru laguntza txiki hau gutxi da animalia hauek mantentzeko, eta Gasso familia ruc catala-ren «ohorezko aitabitxia» izango den pertsonaia ospetsua aukeratzeko lehiaketa bat prestatzen ari da, ahalik eta entzute handiena lortu eta jendearen laguntza bultzatzeko. 
Kataluniako nortasun ikurra 

Joan Gassoren iritziz, oso garrantzitsua da Kataluniako astoak ez galtzea: «Mende askoan eman digun laguntza itzuli behar diogu astoari. Oso animalia langilea, ausarta eta kementsua da. Beste astoak baino garaiagoa da eta beste asto batzuen arraza hobetzeko eta kalitatezko mandoak lortzeko erabili izan da». 

Gassoren ustez, astoa Kataluniako ikurra bihurtu da, eta herria eraikitzeko modu bat animalia hauei laguntza ematea da. Azkenaldian, Kataluniako erakunde eta mugimendu askok ere ruc catala kultura katalanaren ikur gisa erabili dute. 2004an, adibidez, Banyolesen (Girona, Herrialde Katalanak), bi gaztek autoetan eransteko itsasgarri bat egin zuten animalia honen siluetarekin. Arraza honen galeraz ohartarazteaz gain, Espainiako Osborne zezenaren autoetako itsasgarriei lehia egitea izan zen haien helburua. Gaur egun non-nahi ikus daitezke itsasgarri horiek, eta, izan duten arrakasta ikusita, kamisetak, boligrafoak, etxerako zapatilak eta abar merkaturatu dituzte. 

